MENSAHE SA GRADE 10 MOVING UP CEREMONY

Isang taos-pusong pagbati sa inyong lahat, mga Junior High School Compieters!

Sa araw na ito ay kayo ang pinakatampok sa pagsisimula ng panibagong yugto ng
inyong pag-aaral. Hindi ninyo ito dapat naikalungkot bagkus ay marapat pa ngang
ikatuwa at ipagpasalamat. Batid naming marami na tayong pagbabagong sinuong
simula pa lamang nang maipatupad ang Programang K to 12 ngunit sa maraming mga
pagbabagong ito, nakatutuwang isipin na ngayon ay heto kayo, ang unang batch ng
mga mag-aaral na sasabak sa Senior High School ngayong Hunyo. Tiwala kami na sa
inyong pagharap sa panibagong yugtong paglinang at pagpapayabong sa inyong mga
kaalaman, kahusayan, at kasanayan sa Senior High School ay matatamo ninyo ang
higit na matayog na antas ng karunungan na magagamit ninyo sa kolehiyo, trabaho at
negosyo.

Mga minamahal na magulang, ang DepEd Cavite po ay nanawagan sa inyong lahat na
patuloy po sana nating gabayan ang ating mga anak upang kagaya ng kanilang
pagsusumikap na makumpleto ang Junior High School ay gayun din ang kanilang
maging sigla sa pagharap sa mga hamon ng Senior High School sa kanilang piniling
kurso. Mahalaga po ang partisipasyon ng mga magulang sa pagpili ng angkop na kurso
sa Senior High School upang makatiyak tayo na ang pipilin ng ating mga anak ay
angkop na angkop rin sa kanilang mga kakayahan at interes.

Maraming mapagpipilian ang inyong mga anak kung saan nila nais na kunin at tapusin
ang Senior High School. Bukod sa mga pampublikong paaralan, marami rin tayong mga
katuwang na private schools na nag-o-offer din ng kaparehong mga kurso na nasa mga
pampublikong paaralan. Sa mga magpapasyang mag-aral sa mga pribadong paaralan,
may nakalaan po tayong halagang makatutulong sa pagbabayad ng kanilang mga
matrikula sa ilalim ng Voucher Program.

Hindi dapat mangamba sa susuoting uniporme dahil kapareho rin ng unipormeng
ginamit nila sa Junior High School ang gagamitin sa mapipili nilang pampublikong
paaraln para sa Senior High School Program. Ngunit hindi naman namin
sinasagkaanang desisyon ng mga magulang sakaling inyong mapagkaisahan na
baguhin ito.

Kaya naman po, ang buong DepEd Cavite ay humihiling sa lahat ng mga magulang na
samahan kami sa pagpapatupad ng ating Senior High School program.
Napakagandang layunin at nilalaman ng kurikulum na ito sapagkat inihahanda nito ang
ating mga mag-aaral tungo sa mas makabuluhang gawain pagkatapos ng dalawang
taon.

* Babasahin ng pinakamataas na Opisyal ng DepEd na dumalo sa Programa

Nais rin po naming samantalahin ang pagkakataong ito upang maipaabot naming sa
lahat ng stakeholders ang aming taos-pusong pasasalamat dahil sa inyong lubos na
pagsuporta sa mga adhikain ng pamahalan hinggil sa edukasyon na nakapaloob sa
Programang K to 12 ng DepEd. Salamat sa local na pamahalaan ng (bayan) sa
masigasig na paghahanda para sa Senior High School.

Para po sa muling kabatiran ng lahat ng naririto, malugod po naming ipinapaalam sa
lahat na ang enrolment o pagpapalista ng ating mga mag-aaral sa Senior High School
ay mula Abril 6 hanggang Abril 22, 2016.

Tayo nal Magsama-sama po tayong lahat para sa isang matagumpay na
implementasyon ng Senior High School ngayong Hunyo kung saan ang bawat batang
Caviteno ay magiging tunay na panalo tungo sa makabuluhang pagbabago.

Muli po, maligayang bati at Magandang Buhay! .




